

یاد رفتگاں
عباس علی خان : کارنامه زندگی
پروفیسرخورشید پروفیسر خورشید احمد
عباس علی خان بر عظیم کی تحریک اسلامی کے ایک مضبوط ستون تھے۔ مشرقی پاکستان اور پھر بنگلہ دیش میں ۴۵ سال تحریک کی آبیاری کی اور اسے ایک لہلہاتی ہوئی کھیتی کی شکل میں چھوڑ کر ۳ اکتوبر ۱۹۹۹ کو رب اعلیٰ سے جاملے۔ انا للہ وانا اليه راجعون!
عباس علی خان سے میری پہلی ملاقات ۱۹۵۵ میں ڈھاکہ میں ایک تحریکی پروگرام کے موقع پر ہوئی جب وہ جماعت میں نئے نئے شامل ہوئے تھے اور راج شاہی میں جماعت کی قیادت کر رہے تھے۔ پھر جب ۱۹۶۲ میں وہ قومی اسمبلی کے رکن منتخب ہوئے تو صبح و شام ان سے ملنے اور ملکی اور تحریکی مسائل پر گفتگو کرنے کا موقع ملا۔ عباس علی خان کا علمی ذوق بڑا نکھرا ہوا تھا اور مطالعہ وسیع تھا۔ فکر مودودی کے عاشق تھے اور بنگلہ زبان میں ترجمان بھی۔ گفتگو میں متانت اور کم گوئی کے باوجود دوسرے کو قائل کر لینے کی صلاحیت تھی۔ بنگلہ کے بہت اچھے مقرر تھے لیکن اردو اور انگریزی میں بھی صاف ستھرا خطاب کر لیتے تھے۔ سیاسی مسائل پر ان کی رائے بڑی بچی تلی ہوتی تھی۔ تحریک اسلامی کو انھوں نے اپنا اوڑھنا بچھونا بنا لیا تھا۔ سیاسی زندگی کا آغاز شیر بنگال سر فضل حق کے معاون کی حیثیت سے کیا۔ کئی سال ایک ہائی اسکول کے صدر مدرس رہے لیکن ان کے اصل جو ہر جماعت میں آنے کے بعد کھلے۔ راج شاہی کو تحریک کا مضبوط قلعہ بنایا۔ پھر مرکز میں ذمہ داریاں سنبھالیں۔ زبان اور قلم دونوں سے اسلامی فکر و دعوت کی ترویج کا کام انجام دیا۔ مغربی پاکستان کے بھی گوشے گوشے کا سفر کیا اور مولانا ابوالکلام محمد یوسف کے ساتھ اسلام کا پیغام سادہ زبان میں بیان کیا اور ہر جگہ امت اسلامیہ پاکستان کی وحدت کا نغمہ سنایا۔ بنگلہ دیش بننے کے بعد پروفیسر غلام اعظم کی عدم موجودگی اور پھر شہریت سے محرومی کے دور میں میر کارواں کی ذمہ داریاں بڑی خوش اسلوبی سے انجام دیں اور تحریک کی بنیادوں کو مضبوط کیا۔ میں نے ہمیشہ


ماہنامہ ترجمان القرآن، نومبر ۱۹۹۹
۶۶
عباس علی خان" : کارنامه زندگی
عباس علی خان کو ایک خاموش معمار کی شکل میں دیکھا اور ان کی دعوتی اور تنظیمی دونوں صلاحیتوں کا دل کی گہرائیوں . سے معترف رہا۔ میرے ساتھ ان کا معاملہ ہمیشہ ایک مشفق بھائی کا سا رہا۔ اللہ تعالیٰ ان کی خدمات جلیلہ کو قبول فرمائے اور جنت الفردوس کے اعلیٰ مقامات میں ان کو جگہ دے۔ (آمین)
عبدالشهید نیم .
مفکر اسلام، قائد تحریک اسلامی محترم عباس علی خان ۳ اکتوبر ۱۹۹۹ کو رفیق اعلیٰ کے مہمان بن گئے۔ انا لله وانا اليه راجعون۔ ان کا ڈھاکہ میں انتقال ہوا۔ انتقال کے وقت ان کی عمر ۸۵ برس تھی۔ مرحوم عباس علی خان تحریک اسلامی کے لیے ایک روشن مینار تھے۔ تحریک اسلامی بنگلہ دیش کی تاریخ ان کی عظیم خدمات اور کارناموں سے ہمیشہ درخشاں رہے گی۔ بنگلہ دیش کے میدان سیاست کے وہ صف اول کے رہنماؤں میں سے تھے۔ ۱۴ سال جماعت اسلامی بنگلہ دیش کے قائم مقام امیر رہے۔ تزکیہ و تربیت کے حوالے سے وہ ایک بہترین مربی تھے۔ تحریک اسلامی کے فکری رہنما اور مفکر اسلام کی حیثیت سے نہ صرف بنگلہ دیش میں بلکہ عالم اسلام میں معروف تھے۔ عباس علی خان کی ولادت ۱۹۱۴ میں آبائی ضلع جے پور ہاٹ میں ایک مسلمان گھرانے میں ہوئی۔ اصلاً وہ پٹھان تھے۔ ان کے آبا و اجداد پختون تھے اور افغانستان سے ہجرت کر کے یہاں آئے تھے۔ ۱۹۳۰ میں ہو گلی (مغربی بنگال) کے نیو اسکیم مدرسے سے انھوں نے میٹرک پاس کیا۔ پھر ۱۹۳۵ میں کلکتہ یونی ورسٹی سے امتیازی حیثیت میں بی اے کیا اور سرکاری ملازمت کر لی۔ ۱۹۴۷ تک وہ سرکاری ملازم رہے۔ دوران ملازمت متحدہ بنگال کے وزیر اعلیٰ ابو القاسم فضل الحق کے پرسنل سیکرٹری بھی رہے۔ ۱۹۴۰ میں جب قرار داد لاہور منظور کی گئی تو اس موقع پر فضل الحق کے ساتھ عباس علی خان بھی جلسے میں موجود تھے۔ ۱۹۵۲ سے لے کر ۱۹۵۷ تک وہ جے پور ہاٹ ہائی اسکول میں بطور صدر مدرس خدمات انجام دیتے رہے۔ بنیادی طور پر ان کا ایک مذہبی گھرانے سے تعلق تھا۔ وہ طریقت اور تصوف کے قائل تھے۔ جماعت اسلامی میں شمولیت سے قبل وہ فورفورہ کے پیر عبدالحی صدیقی کے مرید اور خلیفہ تھے۔
تحریک اسلامی میں شمولیت عباس علی خان دسمبر ۱۹۵۴ میں جماعت اسلامی کے ایک جلسے میں شریک ہوئے۔ پروفیسر غلام اعظم اس جلسے سے بطور مہمان خصوصی خطاب فرما رہے تھے۔ اس موقع پر
ہ ڈائرکٹر سید مودودی ریسرچ اکیڈمی، ڈھاکہ بنگلہ دیش

